
AUTIZM SPEKTRI 
BUZILGAN BOLALARNING 

IJTIMOIY-PEDAGOGIK 
MOSLASHUVINING NAZARIY 

ASOSLARI
Shodmanxojiyeva Iroda Ne’matulla qizi

Chirchiq davlat pedagogika universiteti
Maxsus pedagogika kafedrasi mustaqil izlanuvchisi

ORCID: 0009-0001-5267-212X
Annotatsiya: Mazkur maqolada autizm spektri buzilgan bolalarning ijtimoiy-pedagogik moslashuvining nazariy asos
lari tahlil qilingan. Unda autizm spektri buzilishining mohiyati, kelib chiqish omillari va o‘ziga xos xususiyatlari, uning 
bolalarning ijtimoiy rivojlanishi, muloqot faoliyati hamda kundalik hayotdagi moslashuv jarayonlariga ta’siri yoritilgan. 
Shuningdek, autizm spektri buzilgan bolalarning jamiyatga integratsiyalashuvi, kommunikativ ko‘nikmalarini rivojlantirish, 
mustaqil hayot faoliyatiga tayyorlash hamda ijtimoiy faolligini oshirishda qo‘llaniladigan samarali pedagogik metodlar 
va zamonaviy yondashuvlar tahlil qilingan. Maqolada ijtimoiy-pedagogik moslashuv jarayonini samarali tashkil etishda 
oila, ta’lim muassasalari, pedagoglar, psixologlar, defektologlar va boshqa mutaxassislar hamkorligining ahamiyati ilmiy-
nazariy jihatdan asoslangan.

Kalit so‘zlar: autizm spektri buzilishi, ijtimoiy-pedagogik moslashuv, ijtimoiy rivojlanish, kommunikativ ko‘nikmalar, peda-
gogik yondashuv, inkluziv ta’lim, reabilitatsiya, integratsiya, ijtimoiylashuv, mustaqil faoliyat.
Abstract: This article analyzes the theoretical foundations of the socio-pedagogical adaptation of children with autism 
spectrum disorders. It examines the nature, causes, and specific characteristics of autism spectrum disorders, as well 
as their impact on children’s social development, communication activities, and adaptation processes in everyday life. 
Particular attention is paid to the integration of children into society, the development of communicative skills, preparation 
for independent living, and the enhancement of social activity through effective pedagogical methods and modern educa-
tional approaches. The article also scientifically substantiates the importance of cooperation among families, educational 
institutions, teachers, psychologists, special education specialists, and other professionals in ensuring the successful 
socio-pedagogical adaptation of children with autism spectrum disorders.

Key words: autism spectrum disorder, socio-pedagogical adaptation, social development, communicative skills, peda-
gogical approach, inclusive education, rehabilitation, integration, socialization, independent activity.
Аннотация: В данной статье проанализированы теоретические основы социально-педагогической адаптации 
детей с расстройствами аутистического спектра. Рассматриваются сущность, причины возникновения и основные 
особенности расстройств аутистического спектра, их влияние на социальное развитие детей, коммуникативную 
деятельность и процессы адаптации в повседневной жизни. Особое внимание уделено вопросам интеграции 
детей в общество, развития коммуникативных навыков, подготовки к самостоятельной жизнедеятельности и 
повышения социальной активности посредством эффективных педагогических методов и современных под-
ходов. В статье научно обоснована значимость взаимодействия семьи, образовательных учреждений, педагогов, 
психологов, дефектологов и других специалистов в обеспечении успешной социально-педагогической адаптации 
детей с расстройствами аутистического спектра.

Ключевые слова: расстройства аутистического спектра, социально-педагогическая адаптация, социальное раз-
витие, коммуникативные навыки, педагогический подход, инклюзивное образование, реабилитация, интеграция, 
социализация, самостоятельная деятельность.

KIRISH
O‘zbekiston jamiyatining iqtisodiy va ijtimoiy-madaniy hayotida yuz berayotgan jadal o‘zgarishlar barcha 

ijtimoiy institutlar faoliyat yuritish tamoyillariga ta’sir ko‘rsatdi. Bu esa hozirgi globallashuv va jamiyat taraqqiyoti 
sharoitida ta’lim tizimi oldiga har bir bolaning, jumladan, alohida ta’lim ehtiyojlariga ega bo‘lgan bolalarning 
ham to‘laqonli rivojlanishini ta’minlash vazifasini qo‘ymoqda[1]. Shu nuqtai nazardan, autizm spektri buzilgan 
bolalarning ijtimoiy-pedagogik moslashuvi muammosi zamonaviy maxsus pedagogika va inklyuziv ta’limning 
dolzarb yo‘nalishlaridan biri sifatida alohida ahamiyat kasb etmoqda.

o‘zgarib borayotgan ijtimoiy sharoitlar hamda hududiy xususiyatlarni hisobga olgan holda ularning jamiyatga 
ijtimoiy moslashuvini ta’minlashga qaratilgan yangi pedagogik strategiyalarni ishlab chiqishni talab etadi.

Yangi yondashuvlar jamiyatda insonparvar munosabatlarni shakllantirish, ijtimoiy yordam ko‘rsatish insti-
tutlarining innovatsion shakllarini tashkil etish, tarbiyaviy amaliyotlarda plyuralizm va variativlikni rivojlantirish, 
yaxlit pedagogik makonni yaratish, ijtimoiy moslashuv va individuallashtirish jarayonlarini pedagogik jihatdan 
optimallashtirish hamda ijtimoiy moslashuv jarayoni subyektlarining tashabbuskorligini kengaytirish bilan tavsi-
flanishi lozim.

Autizmli bolalarning ijtimoiy moslashuv jarayonini uning turli darajadagi (makro-, mikro-muhit va individ – 
biopsixosotsial) xususiyatlari birligi va xilma-xilligida nazariy hamda eksperimental pedagogik rekonstruksiya 
qilish muammosining qo‘yilishi zamonaviy insonshunoslik fanining rivojlanish mantiqiga mos keladi.

Mazkur jarayonning tendensiyasi shuni ko‘rsatadiki, autizmli bolalarni ijtimoiy-madaniy va ta’lim muhitiga 
jalb etish, ularni yanada mustaqil hayotga tayyorlash ularning muvaffaqiyatli rivojlanishi, tarbiyasi, ta’lim olishi, 
ijtimoiy moslashuvi va integratsiyasiga xizmat qiladi. Bu esa ularga umumta’lim maktablarida ta’lim olish 
imkonini yaratib, ayrim bilim sohalari hamda san’atda iqtidorlarini namoyon etishlariga zamin yaratadi.

Maxsus ta’limdagi yangi, shaxsga yo‘naltirilgan paradigma ijtimoiy pedagogikaning istiqbolli yo‘nalish sifa-
tida rivojlanishini obyektiv ravishda dolzarblashtiradi va rag‘batlantiradi. Ushbu yo‘nalish autizmli bolalarni ijti-
moiy muhitga moslashtirish, tarbiyalash hamda ma’naviy qo‘llab-quvvatlash orqali makro va mikro muhit dara-
jasida hamkorlik va integratsiya imkoniyatlarini o‘rganadi.

MAVZUGA OID ADABIYOTLAR SHARHI
Autizm spektri buzilishi bolalarning ijtimoiy muloqotga kirishishi, atrof-muhit bilan o‘zaro munosabat 

o‘rnatishi hamda ijtimoiy xulq-atvorni egallashida sezilarli qiyinchiliklar bilan tavsiflanadi. Shu bois ushbu 
toifadagi bolalarni jamiyatga muvaffaqiyatli integratsiya qilish, ularning ijtimoiylashuv jarayonini qo‘llab-quv-
vatlash va moslashuv darajasini oshirish maxsus pedagogikaning ustuvor vazifalaridan biri hisoblanadi. Ilmiy 
tadqiqotlarda autizmli bolalarning rivojlanishida ijtimoiy muhit, pedagogik ta’sir hamda individual yondashuv
ning muhim o‘rin tutishi ta’kidlanadi[5].

Ijtimoiy-pedagogik moslashuv tushunchasi shaxsning ijtimoiy muhitga moslashuvi, jamiyat talablariga 
javob beruvchi xulq-atvorni egallashi hamda ijtimoiy munosabatlarda faol ishtirok etishga tayyorligi bilan izoh
lanadi. Maxsus pedagogika nuqtai nazaridan esa mazkur jarayon autizm spektri buzilgan bolalarda kommu-
nikativ ko‘nikmalarni rivojlantirish, ijtimoiy tajriba orttirish hamda mustaqil hayotga tayyorlash bilan uzviy 
bog‘liqdir[4].

So‘nggi yillarda inklyuziv ta’lim tizimining rivojlanishi autizmli bolalarning umumta’lim muhitida ta’lim olish 
imkoniyatlarini kengaytirib, ularning ijtimoiy-pedagogik moslashuvini ta’minlashga qaratilgan ilmiy asoslangan 
yondashuvlarni ishlab chiqishni talab etmoqda. Tadqiqotlar shuni ko‘rsatadiki, autizm spektri buzilgan bolalarning 
ijtimoiy moslashuvi samaradorligi ularning individual xususiyatlarini hisobga olgan holda tashkil etilgan peda-
gogik ta’sir, oila va ta’lim muassasasi hamkorligi hamda maxsus metodik yondashuvlarga bog‘liqdir[3].

TADQIQOT METODOLOGIYASI
Mazkur tadqiqotning nazariy asosini zamonaviy maxsus pedagogika, ijtimoiy pedagogika, psixologiya 

hamda sotsiologiya fanlarida ishlab chiqilgan fundamental konsepsiyalar majmui tashkil etadi. Ushbu yon­
dashuvlar autizm spektri buzilgan bolalarning ijtimoiy-pedagogik moslashuvini kompleks, tizimli va ko‘p darajali 
jarayon sifatida talqin etish imkonini beradi.

Birinchidan, tadqiqotning nazariy asosini nogironligi bo‘lgan shaxslar bilan ijtimoiy ishning nazariyasi va 
texnologiyalarini yorituvchi sotsiologik tadqiqotlar tashkil etadi. Mazkur yo‘nalish vakillari nogiron shaxsni jami-
yatning to‘laqonli subyekti sifatida ko‘rib, uning shaxsiy rivojlanish, ijtimoiy ishtirok va o‘zini ro‘yobga chiqarish 
huquqini asoslaydilar[11]. Ularning ilmiy ishlari reabilitatsiya jarayonida tibbiy modeldan ijtimoiy modelga o‘tish 
zarurligini asoslab, autizmli bolalarning ijtimoiy moslashuvini ta’minlashda ijtimoiy muhitning hal qiluvchi rolini 
ta’kidlaydi.

Ikkinchidan, pedagogik-antropologik konsepsiyalar tadqiqotning metodologik poydevorini tashkil etadi[9, 

10, 12, 13]. Ushbu yondashuvlar shaxsni faoliyat subyekti sifatida talqin etib, uning rivojlanishida qadriyatlar, moti-
vatsiya va ijtimoiy tajribaning o‘rnini asoslaydi. Bu esa autizm spektri buzilgan bolalarning ijtimoiy-pedagogik 
moslashuvini ularning individual xususiyatlari va ehtiyojlariga mos ravishda tashkil etish zarurligini ko‘rsatadi.

Uchinchidan, pedagogik konsepsiyalar pedagogik jarayonning qonuniyatlari, mantiqi va metodologik 
asoslarini aniqlash orqali bola shaxsini ta’lim va tarbiya subyekti sifatida tushunishga imkon beradi[7]. Ushbu 

yondashuv autizmli bolalar bilan ishlashda ularni passiv obyekt sifatida emas, balki faol ishtirokchi sifatida 
ko‘rish zarurligini asoslaydi.

To‘rtinchidan, ijtimoiy-pedagogik tadqiqotlar ijtimoiylashuv jarayonining mazmuni, bosqichlari va mexa
nizmlarini ochib berib, shaxsning ijtimoiy muhit bilan o‘zaro ta’sirini tizimli tahlil qilish imkonini beradi[14]. Ushbu 
konsepsiyalar autizm spektri buzilgan bolalarning makro va mikro ijtimoiy muhit sharoitida moslashuvini o‘rga
nishda muhim nazariy asos bo‘lib xizmat qiladi.

Beshinchidan, psixologik va ijtimoiy-psixologik konsepsiyalar autizmli bolalarning rivojlanish xususiyat-
lari, kommunikativ qiyinchiliklari hamda ijtimoiy o‘zaro ta’sir jarayonidagi o‘ziga xosliklarini tushuntirib beradi[8]. 
Xususan, Vygotskiyning madaniy-tarixiy rivojlanish nazariyasi bola rivojlanishida ijtimoiy muhit va muloqotning 
hal qiluvchi rolini asoslaydi, bu esa autizmli bolalarning ijtimoiy moslashuvini tashkil etishda muhim metodologik 
yo‘nalish sifatida xizmat qiladi.

Shu tariqa, tadqiqotning nazariy asoslari ijtimoiy model, shaxsga yo‘naltirilgan yondashuv, faoliyat nazari-
yasi hamda ijtimoiylashuv konsepsiyalarining integratsiyasi asosida shakllantirildi. Mazkur yondashuvlar autizm 
spektri buzilgan bolalarning ijtimoiy-pedagogik moslashuvini optimallashtirishga qaratilgan ilmiy asoslangan 
pedagogik strategiyalarni ishlab chiqish uchun mustahkam metodologik poydevor sifatida namoyon bo‘ladi.

TAHLIL VA NATIJALAR
Yuqorida keltirilgan ilmiy manbalar tahliliga ko‘ra, autizm spektri buzilgan bolalarning ijtimoiy-pedagogik 

moslashuvi muammosi zamonaviy maxsus pedagogika, psixologiya va sotsiologiya fanlarining tutashgan 
nuqtasida o‘rganiladigan kompleks ilmiy yo‘nalish hisoblanadi. Ushbu jarayonning nazariy asoslari bir qator 
fundamental ilmiy konsepsiyalar – ijtimoiylashuv nazariyasi, faoliyat nazariyasi, rivojlantiruvchi ta’lim konsepsi-
yasi hamda shaxsga yo‘naltirilgan pedagogik yondashuvlarga tayanadi.

Bizningcha, ijtimoiy-pedagogik moslashuvning nazariy asosini ijtimoiylashuv nazariyasi tashkil etadi. 
Ushbu nazariyaga ko‘ra, shaxs jamiyat tajribasini o‘zlashtirish, ijtimoiy rollarni egallash hamda ijtimoiy munosa­
batlarga kirishish jarayonida shakllanadi. Autizm spektri buzilgan bolalarda aynan ijtimoiylashuv jarayonining 
buzilishi kuzatiladi, ya’ni ular ijtimoiy muloqotga kirishishda, emotsional aloqa o‘rnatishda hamda ijtimoiy 
normalarni anglashda qiyinchiliklarga duch keladilar[6]. Shu sababli ijtimoiy-pedagogik moslashuv jarayoni 
ularning ijtimoiylashuvini qo‘llab-quvvatlash va korreksiya qilishga qaratilishi lozim.

Ikkinchi muhim nazariy asos – faoliyat nazariyasi bo‘lib, unga ko‘ra shaxs rivojlanishi faoliyat jarayonida 
amalga oshadi. L.S.Vygotskiy va uning izdoshlari ta’kidlaganidek, bola rivoji ijtimoiy muhit va faoliyat orqali 
yuzaga keladi. Autizmli bolalarda ijtimoiy faoliyatning cheklanganligi ularning rivojlanishiga salbiy ta’sir ko‘rsa-
tadi. Shu bois pedagogik jarayonda bolalarni turli faoliyat turlariga – o‘yin, muloqot, o‘quv va ijtimoiy faoliyatga 
jalb etish ularning moslashuv darajasini oshirishning muhim sharti hisoblanadi.

Shuningdek, ijtimoiy-pedagogik moslashuvning nazariy asoslari kommunikativ rivojlanish konsepsiyasi 
bilan ham bog‘liqdir. Autizm spektri buzilgan bolalarda nutq va muloqot rivojlanishidagi buzilishlar ijtimoiy 
moslashuvni qiyinlashtiradi. Shu sababli kommunikativ ko‘nikmalarni shakllantirish, alternativ va qo‘llab-quvvat-
lovchi kommunikatsiya vositalaridan foydalanish (vizual kartalar, piktogrammalar, PECS tizimi) ularning ijtimoiy 
muhitga moslashuvida muhim nazariy va amaliy asos bo‘lib xizmat qiladi.

Yana bir muhim nazariy asos – inklyuziv ta’lim konsepsiyasidir. Ushbu yondashuvga ko‘ra, har bir bola, shu 
jumladan autizm spektri buzilgan bolalar ham umumiy ta’lim muhitida ta’lim olish huquqiga ega. Inklyuziv muhit 
bolalarning tengdoshlar bilan o‘zaro muloqotini kengaytiradi, ijtimoiy tajriba orttirish imkonini beradi hamda 
ularning ijtimoiy moslashuvini jadallashtiradi[3].

Bundan tashqari, shaxsga yo‘naltirilgan pedagogik yondashuv ham muhim nazariy asoslardan biri hisob­
lanadi. Ushbu yondashuv autizmli bolalarning individual xususiyatlarini, rivojlanish darajasini, qiziqishlarini va 
ehtiyojlarini hisobga olgan holda ta’lim va tarbiya jarayonini tashkil etishni nazarda tutadi. Har bir bola uchun 
individual ta’lim yo‘nalishini ishlab chiqish, differensial yondashuvni qo‘llash hamda qo‘llab-quvvatlovchi muhit 
yaratish ularning ijtimoiy-pedagogik moslashuvini samarali ta’minlaydi.

Nazariy jihatdan ijtimoiy-pedagogik moslashuv quyidagi tarkibiy komponentlar orqali namoyon bo‘ladi:

•	 kognitiv komponent – bola tomonidan ijtimoiy muhit va ijtimoiy normalarni anglash darajasi; 

•	 kommunikativ komponent – muloqotga kirishish va ijtimoiy aloqalarni o‘rnatish qobiliyati; 

•	 emosional komponent – emotsional reaksiyalarni boshqarish va boshqalarning hissiyotlarini tushunish; 

•	 faoliyatli komponent – ijtimoiy faoliyatda amaliy ishtirok etish darajasi. 

Autizm spektri buzilgan bolalarning ijtimoiy-pedagogik moslashuvining nazariy asoslari kompleks xarak-
terga ega bo‘lib, u ijtimoiylashuv, faoliyat, kommunikativ rivojlanish, inklyuziv ta’lim va shaxsga yo‘naltirilgan 
pedagogik yondashuvlarning o‘zaro integratsiyasi asosida shakllanadi. Ushbu nazariy yondashuvlar mazkur 
toifadagi bolalarni jamiyatga muvaffaqiyatli integratsiya qilish, ularning ijtimoiy faolligini oshirish va mustaqil 
hayotga tayyorlash uchun muhim ilmiy asos bo‘lib xizmat qiladi.

